
Annotatsiya 
Ushbu maqolada Hamid Olimjon lirikasida tabiat tasviri qanday badiiy mexanizmlar orqali 

ma’no hosil qilishi, lirik subyektning ruhiy holati va ijtimoiy zamon tushunchasi bilan qanday uzviy 
bog‘lanishi tahlil qilinadi. Hamid Olimjon tabiatni “fon” sifatida emas, balki lirik tafakkurning ichki 
mexanizmi sifatida poetiklashtiradi: shabboda, daryo, bulut, qor, oy kabi detallar lirik subyektning 
vaqt, baxt, izlanish va uyg‘oqlik haqidagi konseptlarini harakatga keltiradi. Muhokamada bu 
xulosalar o‘zbek modern lirikasida “psixologik manzara”ning shakllanishi, sovet davri 
poetikasidagi ijtimoiy ma’no va estetik mustaqillik muammosi kontekstida baholanadi. 

Kalit so‘zlar: Hamid Olimjon, tabiat tasviri, bahor, tog‘, tun, psixologik manzara, 
lingvopoetika, kognitiv metafora. 

ОБРАЗ ПРИРОДЫ В ПОЭЗИИ ХАМИДА ОЛИМДЖAНА: ПОЭТИЧЕСКАЯ 
СЕМАНТИКА ВЕСНЫ, ГОР И НОЧИ. 

Аннотация 
В данной статье анализируются художественные механизмы, посредством которых 

образ природы в лирике Хамида Олимджона создает смысл, как он неразрывно связан с 
психическим состоянием лирического субъекта и понятием социального времени. Хамид 
Олимджон поэтизирует природу не как «фон», а как внутренний механизм лирического 
мышления: такие детали, как ночное небо, река, облако, снег, луна, активизируют у 
лирического субъекта понятия времени, счастья, поиска и бодрствования. В обсуждении эти 
выводы оцениваются в контексте формирования «психологического ландшафта» в 
современной узбекской лирике, проблемы социального смысла и эстетической 
независимости в поэтике советской эпохи. 

Ключевые слова: Хамид Олимджон, образ природы, весна, гора, ночь, 
психологический ландшафт, лингвопоэтика, когнитивная метафора. 

Abstract 
This article analyzes the artistic mechanisms through which the image of nature in Hamid 

Olimjon's lyrics creates meaning, how it is inextricably linked with the mental state of the lyrical 
subject and the concept of social time. Hamid Olimjon poeticizes nature not as a "background", but 
as an internal mechanism of lyrical thinking: details such as the night sky, river, cloud, snow, moon 
activate the lyrical subject's concepts of time, happiness, search and wakefulness. In the discussion, 
these conclusions are evaluated in the context of the formation of a "psychological landscape" in 
modern Uzbek lyrics, the problem of social meaning and aesthetic independence in the poetics of 
the Soviet era. 

Keywords: Hamid Olimjon, image of nature, spring, mountain, night, psychological 
landscape, linguopoetics, cognitive metaphor. 

 
KIRISH 
XX asr o‘zbek she’riyatida tabiat tasviri ko‘pincha ikki yo‘nalishda rivojlandi: biri tabiatni 

“ko‘rkam manzara” sifatida ko‘rsatish, ikkinchisi esa tabiatni inson ruhiyatining estetik modeli 
darajasiga ko‘tarishdir. Hamid Olimjon ikkinchi yo‘nalishni barqaror poetik sistema sifatida 
shakllantirgan shoirlardan bo‘lib, uning lirik merosida bahor, tun, daryo, tog‘ kabi obrazlar nafaqat 
dekorativ, balki semantik “yuk” tashiydi.[1] Shoirning qisqa umri (1909–1944) davomida yaratgan 
matnlari adabiy jarayonning tezkor yangilanishi, ijtimoiy buyurtma bosimi va estetik izlanishlar 
kesishgan muhitda yuzaga kelganini hisobga olsak, tabiat obrazining badiiy vazifasi masalasi 
alohida dolzarblik kasb etadi. 

Adabiyotshunoslikda “manzara”ning badiiy tabiati ko‘pincha “psixologik manzara” atamasi 
bilan izohlanadi: unda tashqi tasvir ichki holatning semantik ekvivalentiga aylanadi. Bunday 
holatda tabiat predmetlari lirik subyektning “ichki nutqi”ga ko‘chib, uning fikrlash tempini, hissiy 
amplitudasini va aks ettirish burchagini belgilaydi. Hamid Olimjon poetikasida aynan shu 
mexanizm muntazam ishlaydi: shabboda “xabar” tashiydi, daryo “shag‘irlaydi”, oy “sirdosh” 
bo‘ladi, tog‘ “doston”ga aylanadi. Bu yerda personifikatsiya oddiy trop emas, balki poetik 
bilishning shaklidir. 

Ushbu maqolaning maqsadi Hamid Olimjon lirikasida tabiat tasvirining uch yirik semantik 
klasterini tizimli tahlil qilishdir: bahor (qaytish va takrorlanish ritmi), tog‘ (balandlik va kenglikning 
qiymat semantikasi), tun (uyg‘oqlik va izlanishning akustik sahnasi). Ilmiy faraz shundan iboratki, 
shoir tabiat tasvirini “vizual” ko‘rinishdan “kognitiv” jarayonga aylantiradi, ya’ni obrazlar orqali 
dunyoni bilish, o‘z-o‘zini anglash va zamon bilan munosabat poetik shaklga keltiriladi.[5] 
ADABIYOTLAR TAHLILI 

Hamid Olimjon poetik olamiga bag‘ishlangan klassik tadqiqotlar (S. Mamajonov, Sarvar 
Azimov va boshqalar) shoir lirikasi uchun xos bo‘lgan “bahoriy kayfiyat”, “hayotbaxsh ohang” va 
xalqona tasvirni asosiy belgi sifatida ko‘rsatadi; biroq bu talqinlarda tabiat obrazlari ko‘pincha 
mavzuning bezagi yoki umumiy dunyoqarashning dalili tarzida sharhlanib, alohida she’r ichida 
detalning ma’no ishlab chiqarish mexanizmi izchil modellashtirilmaydi.[1] 

Nazariy adabiyotlarda manzara tasviri lirik subyekt psixologiyasini tashqi makon orqali 
ifodalovchi vosita sifatida talqin qilinadi: Ginzburg lirika poetikasida ichki harakatning “tashqi 
detal”ga ko‘chirilishini ko‘rsatadi, Lotman badiiy matnni ma’no yaratadigan struktura sifatida 
izohlaydi, Bakhtinning xronotop konsepsiyasi esa tabiat obrazlarida vaqt va makonning birgalikda 
ishlashini tushuntiradi. Ushbu yondashuvlar Olimjon lirikasida bahor, tog‘ va tun tasvirini oddiy 
dekoratsiya emas, balki tafakkur dinamikasini boshqaruvchi “badiiy makon modeli” sifatida 
ko‘rishga imkon beradi.[2;3;4;5] 

Zamonaviy kognitiv poetika matnda metafora va tasvirning kontseptual asosini ochishga 
urinadi: Lakoff–Johnson metaforaning tafakkuriy tabiatini, Stockwell hamda Semino–Culpeper 
maktabi esa badiiy matnda kognitiv sxemalarning ishlashini metodik asoslaydi; Jakobsonning 
poetik funksiyaga doir qarashi tovush, takror va parallelizmning ma’no yaratishdagi ulushini 
ko‘rsatadi. Mazkur maqola ana shu nazariy yo‘nalishlarni close reading an’anasi bilan birlashtirib, 
Olimjon lirikasida bahor–tog‘–tun triadasini uch semantik klaster sifatida tizimli tahlil qiladi.[5] 

METODOLOGIYA VA METODLAR 
Metodologik korpus 1930–1940-yillarda yozilgan va tabiat obrazlari markaziy rol o‘ynagan 

lirik matnlardan tuzildi: “O‘rik gullaganda”, “Bahor”, “Chimyon esdaliklari”, “Holbuki, tun...” 
hamda shu poetik maydonga yaqin ayrim she’rlar asosiy namunalar sifatida tanlandi. Iqtiboslar, satr 
bo‘linishi va imlo jihatidan xatoni kamaytirish maqsadida, asosan 1951-yilgi “Tanlangan asarlar” 
nashri bilan tekshirildi; zarur joylarda elektron transkripsiyalar bilan qiyosiy tekshiruv amalga 
oshirildi.[1] 

Tahlil uch bosqichda olib borildi. Birinchi bosqichda strofik tuzilish ajratilib, tabiat leksikasi 
va takroriy motivlar maydoni belgilandi. Ikkinchi bosqichda trop va figuralar (metafora, 
jonlantirish, anafora, sintaktik parallelizm) lingvopoetik mezonlar asosida tahlil qilindi. Uchinchi 
bosqichda topilgan mikrodetallar struktur va kognitiv poetika kategoriyalari yordamida “semantik 
klaster”larga jamlanib, badiiy makon-vaqt modeli (xronotop) doirasida izohlandi.[2] 
NATIJALAR 

Bahor poetikasi Hamid Olimjon lirikasida, avvalo, fenologik detalning “kattalashuvi” orqali 
quriladi: mayda tabiiy hodisa (g‘uncha, shabboda, kurtak) umumiy hayot falsafasini ko‘tarib 
chiqadi. “O‘rik gullaganda” she’rining boshlanishidayoq lirika xonadon ichidagi “deraza”dan 
boshlanadi; bu – tabiatning cheksizligi emas, balki shoir ko‘ra oladigan, his qila oladigan eng yaqin 
kichik bir olamdir. Shu kichik olamda ochilgan o‘rik guli “hayot otini” aytadi, shabboda esa 
“gulning totini” olib ketadi; demak, bahor bir vaqtda ham paydo bo‘lish (tug‘ilish), ham yo‘qolish 
(so‘lish) tuyg‘usini olib keladi. 

Derazamning oldida bir tup 
O‘rik oppoq bo‘lib gulladi… 
Novdalarni bezab g‘unchalar, 
Tongda aytdi hayot otini 
Va shabboda qurg‘ur ilk sahar 
Olib ketdi gulning totini.[1] 

Bu oltita misra ichida ikki qarama-qarshi sema yonma-yon turadi: “hayot” va “olib ketish”. 
Shoir “tot”ni – ya’ni bahorning hissiy mohiyatini – moddiy narsa sifatida tasavvur qilib, shabboda 
qo‘liga tutqazadi. Personifikatsiya shu tariqa faqat bezak bo‘lib qolmay, tabiatning zamoniy (vaqtga 
bog‘liq) mohiyatini ko‘rsatadi: bahor doimiy emas, u “qo‘lga tushmaydigan” qadriyat. Ikkinchi 
banddagi takrorlar (“har bahorda”, “har bahor”) vaqtning tsiklik modeli sifatida ishlaydi va lirik 
subyektning ruhiy tajribasini umumlashtiradi: 

Har bahorda shu bo‘lar takror, 
Har bahor ham shunday o‘tadi, 
Qancha tirishsam ham u beor 
Yellar meni aldab ketadi.[1] 

Takrorlanish bahorni “qaytish” sifatida emas, “o‘tish” sifatida belgilaydi. “Beor” 
sifatdoshining kiritilishi bahorni axloqiy kategoriya darajasiga ko‘taradi: tabiat go‘zalligi inson 
istagiga bo‘ysunmaydi. Shu nuqtada shoir o‘z-o‘zini tarbiyalaydi: “Mayli deyman” – bu irodaning 
poetik formulasi. She’r yakunidagi ijtimoiy-axloqiy urg‘u (“Umrida hech gul ko‘rmay yig‘lab…”) 
bahorni individual hisdan kollektiv xotiraga olib o‘tadi; bahor faqat shoirning baxti emas, 
“ko‘rmaganlar” haqi bilan bog‘langan umumiy qadriyatga aylanadi. 

Tog‘ tasviri Hamid Olimjon poetikasida “yuqori makon”ni – yuqoriga intilish, kenglikni 
ko‘rish, osmon bilan yaqinlashish holatini yaratadi. “Chimyon esdaliklari” she’rining kirish bandi 
shoirning tabiatni ko‘rish burchagini birdaniga o‘zgartiradi: pastdagi kundalik hayotdan balandlikka 
ko‘tarilgan lirizm osmonni “yaqin” qiladi, bulutlarni “poda”ga aylantiradi. Bu – metaforaning oddiy 
o‘xshatish emas, balki makonning idrok modeli ekanini bildiradi.16 

Tog‘da yurar ohu bir juvon, 
Sochimni taraydi shabboda, 
 Menga bugun yaqindir osmon: 
Bulutlardan teppamda poda.[1] 

Band ichida uchta semantik o‘q kesishadi. Birinchi o‘q – “o‘hu” obrazi: u tog‘ning erkinligi 
va nozikligini bildiradi. Ikkinchi o‘q – shabbodaning “soch tarashi”: tabiatning insoniylashtirilishi 
lirik subyekt bilan manzara o‘rtasidagi masofani yo‘q qiladi. Uchinchi o‘q – osmonning yaqinligi: 
vertikal kenglik “teppa” orqali jismoniy tajribaga aylantiriladi. Keyingi bandlarda qor, qoya, shalola 
kabi detallar tog‘ni “asrlik doston”ga, tabiatni esa ko‘p qatlamli matnga aylantiradi; demak, shoir 
tog‘ni o‘qiydi, “eslaydi” va u orqali o‘z vaqtini kengaytiradi. 

Tog‘ poetikasida muhim jihat – turli fasllarning bir makonda jam bo‘lishi. “Chimyon 
esdaliklari” qor, bahor va sаратон (yoz issig‘i)ni bir vaqtning o‘zida ko‘rsatib, tog‘ni “vaqtning 
kesishma nuqtasi” sifatida beradi. Bu holat kognitiv jihatdan “makonda vaqtning ko‘rinishi holatiga 
yaqin turadi: fasllar ketma-ketligi tog‘da yonma-yon yashaydi. Shu sabab tog‘ shoirda “abadiylik” 
semantikasini uyg‘otadi va lirik subyektning o‘tkinchi hayotini ulug‘ tabiat “matni” ichida 
ma’nolantiradi. 

Hamid Olimjonning tun haqidagi poetik modeli odatiy “jimlik” stereotipini buzadi. 
“Holbuki, tun...” she’rida tunning asosiy belgisi – tovush: daryo, jar, vodiy, daralar “shag‘irlaydi”. 
Takroriy fe’l butun koinotni bir ritmga soladi va lirik subyektning fikrlash jarayonini ovoz bilan 
uyg‘unlashtiradi. 

Shag‘irlaydi betinim daryo, 
Shag‘irlaydi vahm to‘lgan jar, 
Shag‘irlaydi qorong‘i dunyo, 
Shag‘irlaydi vodiy, daralar.[1] 

Birinchi to‘rt misradagi anafora (bir xil boshlanish) akustik “to‘lqin” hosil qiladi: so‘zning 
o‘zi shag‘irlaydi, ya’ni matn tovushni tasvirlash bilan birga, o‘sha tovushni qayta yaratadi. 
She’rning markazida paradoks turadi: “Holbuki, tun – bunda odatda, / Butun borliq uxlarday 
sokin…”. Paradoks poetik bilishning kalitidir: tun tashqi dunyoda sokin ko‘ringani bilan, shoir 
idrokida juda faol ishlaydi. Oy nuri, oq bulut, soydagi jilva kabi vizual detallar “nur” semasini 
kiritadi va tunni tafakkur maydoniga aylantiradi. Muhim jihat shundaki, shoir tun manzarasiga 
zamonaviy texnika detalini ham olib kiradi: “Lochin kabi samolyot uchar”. Bu detal tabiatning 
“abadiy” fonini zamon belgisi bilan to‘ldirib, tun poetikasini tarixiylashtiradi.[7] 
MUHOKAMA 

Natijalar shuni ko‘rsatdiki, Hamid Olimjon lirikasida tabiat tasviri uch funksional qatlamga 
ega. Birinchidan, tabiat “vaqt ritmi”ni modellashtiradi: bahor takrorlanadi, lekin har safar “o‘tadi”; 
shu bilan o‘tkinchilik va qaytish dialektikasi yaratiladi. Ikkinchidan, tabiat “makon qiymati”ni 
belgilaydi: tog‘ balandligi – ruhiy kenglikka tenglashtiriladi. Uchinchidan, tabiat “tafakkur 
energiyasi” bo‘lib ishlaydi: tun jim emas, u akustik jihatdan faol, shoirning ichki izlanishiga 
hamohang. Bu uch qatlam o‘zbek modern lirikasidagi “psixologik manzara”ning shakllanishini 
ko‘rsatadi; manzara endi alohida tasvir emas, balki lirik subyektning ontologik-axloqiy 
pozitsiyasidir. 

Bunday poetik tasvirning ildizlari ikki manbada ko‘rinadi. Bir tomondan, shoir xalq og‘zaki 
ijodi va mumtoz she’riyatdagi tabiiy obrazlar tizimini (gul, shamol, bulbul, daryo) o‘zlashtirib, 
ularni yangi zamon semantikasi bilan to‘ldiradi.[8] Ikkinchi tomondan, u XX asrning modern 
sezuvchanligini kiritadi: samolyot, qog‘oz, qalam singari detallar tabiatning “abadiy” tasvirini 
zamoniy belgilar bilan tutashtiradi. Shu tarzda Hamid Olimjon tabiat tasvirida estetik mustaqillikni 
saqlab, ijtimoiy kontekst bilan ham uzviy aloqani yo‘qotmaydi. 

Ushbu tahlil tabiat obrazlarini faqat “ramz” sifatida talqin qilish chegaraliligini ko‘rsatdi. 
Hamid Olimjon matnlarida obrazlar ramziy ma’noga ega bo‘lsa-da, ular birinchi navbatda poetik 
harakatdir: shabboda “olib ketadi”, daryo “shag‘irlaydi”, tun “izlanish” boshlaydi. Bunday 
fe’llashgan obrazlar (dinamik metafora) matnning “ritmik ontologiyasi”ni yaratadi, ya’ni borliq 
she’rda fe’l ko‘rinishida yashaydi. Shu jihat Hamid Olimjonning tabiat tasvirini o‘zbek 
she’riyatidagi “harakatli manzara” fenomeniga yaqinlashtiradi. 
XULOSA 

Hamid Olimjon lirikasida tabiat tasviri badiiylikning markaziy mexanizmi ekanini ko‘rsatdi. 
Bahor fenologik detallari orqali vaqt ritmi va axloqiy xotira, tog‘ manzarasi orqali vertikal makon 

va abadiylik semantikasi, tun tasviri orqali uyg‘oqlik va tafakkur energiyasi poetiklashtiriladi. Shu 
tariqa shoir tabiatni “ko‘rish” emas, “bilish” vositasiga aylantiradi: tabiat obrazlari lirik subyektning 
o‘zini, zamonni va qadriyatlarni anglash jarayonini tashkil qiladi. Kelgusida shoirning epik 
matnlarida (doston va dramatik asarlarida) tabiat tasvirining syujet va xarakter ochishdagi 
funksiyalarini alohida korpus asosida o‘rganish mazkur natijalarni yanada boyitishi mumkin. 

